
MINTAQA SANOAT TARMOG‘I 
RIVOJLANISHINING IQTISODIY-STATISTIK 
TAHLILI

Xayitboev Abror Quvondiqovich
Abu Rayhon Beruniy nomidagi 
Urganch davlat universiteti mustaqil izlanuvchisi
E-mail: manzili-dkorleon26@gmail.com 

Annotatsiya. Maqolada mintaqada sanoat tarmog‘ining rivojlanishi va undagi tarkibiy o‘zgarishlarning omilli jihatlari 
baholangan. Shuningdek, ushbu o‘zgarishlar bilan bog‘liq manbalar asosida korrelyatsion-regression tahlillar amalga 
oshirilgan. Olingan natijalarga asoslanib sanoatning izchil o‘sish sur’atlarini davom ettirish hamda barqaror rivojlantirish 
bo‘yicha takliflar ishlab chiqilgan.

Kalit soʻzlar: sanoat; sanoatning YaHMdagi ulushi; investitsiyaning YaHMdagi ulushi; korrelyatsiya; regressiya; tarkibiy 
siljishlar; mintaqa.
Abstract. The article evaluates the development of the industrial sector in the region and the factor-based aspects of its 
structural changes. In addition, correlation-regression analyses were conducted based on relevant sources related to 
these changes. Based on the results, proposals were developed to ensure the sustainable development of the industry 
and maintain stable growth rates.

Key words: industry; share of industry in GDP; share of investment in GDP; correlation; regression; structural shifts; 
region.
Аннотация. В статье оценено развитие промышленного сектора региона и факторные аспекты происходящих в нём 
структурных изменений. Кроме того, на основе соответствующих данных проведён корреляционно-регрессионный 
анализ. На основании полученных результатов разработаны предложения по обеспечению устойчивого развития 
промышленности и поддержанию стабильных темпов её роста.

Ключевые слова: промышленность; доля промышленности в ВВП; доля инвестиций в ВВП; корреляция; регрессия; 
структурные сдвиги; регион.

K I R I S H
Mintaqalar iqtisodiyotini barqaror rivojlantirish, ularning izchil o‘sishini ta’minlash muhim masala hisoblanadi. 

Bunda tarmoq va sohalar faoliyatini rivojlantirish zarur. Ayniqsa, sanoat tarmog‘ini kengaytirishimiz, uning 
tarmoq tarkibiy o‘zgarishlarini maqbullashtirishimiz zarur. Eng asosiysi, ularda mavjud resurslardan maqbul va 
oqilona foydalanish lozim. Buning uchun sanoatning joriy rivojlanish holatini, uni rivojlantirish omillarini statistik 
usullarda – korrelyatsion-regression tahlil orqali – aniqlaymiz.

Mintaqa sanoat tarmog‘ining rivojlanishini miqdor va sifat mezonlari asosida iqtisodiy-statistik tahlil qilish 
uning haqiqiy holati, imkoniyatlari va kelgusi rivojlanish yo‘nalishlarini aniqlashda muhim ahamiyatga ega. 
Miqdoriy mezonlar sanoat mahsuloti hajmi, o‘sish sur’atlari, qo‘shilgan qiymat, ishlab chiqarish quvvatlaridan 
foydalanish darajasi, bandlik va investitsiya ko‘rsatkichlari orqali mintaqaning sanoat salohiyatini baholash 
uchun qo‘llaniladi. Bu ko‘rsatkichlarning dinamikasini tahlil qilish orqali tarmoqdagi barqaror o‘sish, sikllik 
o‘zgarishlar va ishlab chiqarish samaradorligi darajasi aniqlanadi.

M A V Z U G A  O I D  A D A B I Y O T L A R  S H A R H I
Mintaqa sanoat tarmog‘i rivojlanishining miqdor va sifat mezonlarini iqtisodiy-statistik tahlili yuzasidan turli 

tadqiqotlar amalga oshirilgan. Xususan, ayrim tadqiqotlarda hududiy tadbirkorlik faoliyati rivojlanishining o‘ziga 
xos xususiyatlarini aks ettiruvchi statistik modellarni ishlab chiqishda tizimiy yondashuvdan foydalanish zarurligi 
asoslangan [1]. Unga asosan, iqtisodiyot tarmog‘i rivojlanishining turli mezonlari iqtisodiy-statistik tahlil qilinadi.

Yana bir tadqiqotda olingan natijalarning mantiqiyligi va ishonchliligini nazorat qilish uchun olingan 
mamlakatlar YaIM va aholisi soni o‘zgaruvchilari kiritilib, bunda o‘zgaruvchilarning barcha regressiyalarda 
ishora va statistik ahamiyatlilik jihatidan to‘g‘ri baholanganligi qayd qilinadi [2]. Bu tadqiqotda sanoat va boshqa 
tarmoqlar rivojlanishi iqtisodiy-statistik tahlil jihatdan tadqiq qilinadi.

Boshqa tadqiqotlarda esa mintaqalarning innovatsion rivojlanishining taraqqiyot strategiyasiga ta’siri 
statistik baholashga yo‘naltirilgan hamda tadqiqot natijasida ilmiy tavsiyalar taklif etilgan [3].

Shuningdek, yana bir tadqiqotda barqarorlik darajasini aks ettiruvchi o‘xshash ijtimoiy-iqtisodiy va ekologik 
parametrlarga ega mintaqalar rivojlanishining iqtisodiy-statistik tahlilini aniqlash masalalari muhokama qilingan. 
Unga asosan, barqaror rivojlanishda yetakchilar guruhini tashkil etuvchi Rossiya mintaqalarining asosiy 
parametrlarini tahlil qilish uchun metodologik yondashuvlar ishlab chiqilgan [4].

Boshqa tadqiqotlarning yo‘nalishi esa ma’lumotlar bilan ishlash, ularni boshqarish, tahlil qilish, qayta ishlash 
va o‘rganishni o‘z ichiga oladi. Ya’ni, unda ma’lumotlarni guruhlash yoki statistik ma’lumotlar tuzilmalaridagi 
munosabatlarni aniqlashga e’tibor qaratilgan [5].

T A D Q I Q O T  M E T O D O L O G I YA S I
Mazkur tadqiqot ishini amalga oshirishda ilmiy tadqiqot metodologiyasida keng qoʻllaniladigan turli usullardan 

foydalanildi. Xususan, ushbu tadqiqotda Mintaqa sanoat tarmog‘i rivojlanishining miqdor va sifat mezonlarini 
iqtisodiy-statistik tahlili qilishda kuzatish, mantiqiy fikrlash, tarkibiy tahlil, qiyosiy tahlil, ilmiy abstraksiyalash, 
ma’lumotni guruhlash, analiz va sintez, induksiya va deduksiya usullaridan samarali foydalanildi. 

T A H L I L  V A  N A T I J A L A R
Xorazm viloyatida 2010-2024-yillar davomida sanoat ishlab chiqarishining o‘sish sur’ati o‘rtacha 110,89 

%ni tashkil etgan. Bu ko‘rsatkich viloyat sanoati yuqori sur’atlarda o‘sib borayotganligini va uning barqaror 
darajasini ifodalaydi. Shunday bo‘lsa-da, tarmoqning o‘zgarishi va ishlab chiqarish ko‘lamining o‘sishi 2014-
2016-hamda 2021-2022-yillarda yuqori darajalarda kuzatilgani iqtisodiy faollikning ijobiy o‘zgarishlaridan dalolat 
beradi. Demak, viloyatning shahar va tumanlaridagi sanoat ishlab chiqarish faoliyatiga baho berish zarur, 
chunki hududlardagi ushbu ijobiy va salbiy holatlarni aniqlash orqali sohani yanada rivojlantirish imkoniyatiga 
ega bo‘lamiz. Bu esa viloyat shahar va tumanlarining sanoat ishlab chiqarish hajmi o‘sishiga hududlar kesimida 
baho berishni talab etadi.

Tadqiqot davrida eng yuqori o‘rtacha o‘sish sur’ati Hazorasp tumanida qayd etilgan (153,28 %). Bu 
ko‘rsatkich boshqa hududlarga nisbatan keskin yuqori bo‘lib, 2014-yilda 691,7 % ga teng bo‘lgan. Shunday 
bo‘lsa-da, keyingi yillardagi o‘sish o‘rtacha hududlar qatori holatini qayd etgan. Ushbu yuqori o‘sish sur’ati 
mazkur tumanda mashinasozlik faoliyati yo‘lga qo‘yilgani va dastlabki ishlab chiqarish ko‘lamidagi ijobiy 
o‘zgarishlar bilan bog‘liq.

Shuningdek, viloyatning barcha hududlarida sanoat sohasining o‘rtacha o‘sish ko‘rsatkichi ijobiy holatga 
ega bo‘lgan. Jumladan, tadqiqot davri davomida yuqori ijobiy ko‘rsatkichlar quyidagicha: Xiva shahri – 115,45 
% (ma’lumotlar 2017 yildan boshlangan), Shovot tumani – 111,99 %, Urganch shahri – 111,33 %, Qo‘shko‘pir 
tumani – 110,41 %, Urganch tumani – 110,57 %, Gurlan tumani – 109,50 %, Yangibozor tumani – 109,27%, 
Tuproqqal’a tumani – 109,02% (ma’lumotlar 2019 yildan boshlangan), Yangiariq tumani – 108,18 %. Shuni 
alohida ta’kidlaymizki, viloyatning barcha hududlarida 2010-2024-yillar bo‘yicha o‘rtacha ko‘rsatkichlar yuqori 
ijobiy tendensiyani ifodalaydi. Lekin yillar kesimida sohaning rivojlanish tendensiyasini baholaganimizda 
salbiy holatlarni ham aniqladik. Jumladan, 2016-2017-yillarda ayrim hududlarda pasayish holatlari kuzatilgan 
(Xorazm viloyatida 92 %, Xiva tumanida 71,4 %). Shunday bo‘lsa-da, 2014-2015-yillarda viloyatning asosiy 
hududlarida yuqori o‘sish davri kuzatilgan. Ushbu holatni viloyat hududlarida sanoatni rivojlantirishda o‘sish 
nuqtalariga alohida e’tibor qaratilgani, ularda oziq-ovqat va to‘qimachilik sanoati uchun kichik biznes faoliyatini 
kengaytirishga qaratilgan institutsional hujjatlarning takomillashtirilgani bilan izohlaymiz.

Shuningdek, 2021-2024-yillarda sanoatda qayta tiklanish jarayoni amalga oshirilgan bo‘lib, ushbu davrda 
kichik sanoat zonalariga va sanoatning investitsion salohiyatini oshirishga alohida e’tibor qaratildi. Natijada, 
2023-2024-yillarda viloyat hududlarida barqaror o‘rtacha o‘sish darajasi ta’minlandi. Demak, yuqoridagi tahlil 
natijalariga ko‘ra, Xorazm viloyati va uning hududlarida sanoat ishlab chiqarishining o‘sish sur’atlari yillar 
davomida turli dinamikaga ega bo‘lmoqda. Sohaning rivojlanishi hududlar kesimida bir tekis emasligi, iqtisodiy 
faollik darajasi asosan mahalliy sharoitlarga muvofiqlikda o‘sish nuqtalari va investitsiyalarga bog‘liqligini 
ko‘rsatmoqda.

Xorazm viloyatida sanoat ishlab chiqarish umumiy holda ijobiy o‘zgarib bormoqda, ammo ayrim yillardagi 
salbiy qiymatlar soha rivojlanishining ustuvor omillarini tadqiq etishni talab etadi. Bunda viloyat sanoat 
tarmog‘ining rivojlanishi asosan investitsiyalar hajmi va ish bilan band aholi soniga bog‘liqligini ekonometrik 

usullar orqali tahlil qilamiz. Ya’ni, dastlab ushbu ko‘rsatkichning tegishli omillar bilan bog‘liqligini hamda omillar 
o‘rtasidagi multikollelinearlikni ko‘rib chiqamiz.

Dastlab sanoat mahsulotlari ishlab chiqarish hajmi va investitsiyalar hajmi o‘rtasidagi korrelyatsiyani 
tadqiq qildik. Natijada sanoat ishlab chiqarish hajmi va investitsiyalar hajmi o‘rtasida juda yuqori ijobiy bog‘liqlik 
aniqlanib, korrelyatsiya koeffitsienti 0,9908 ga teng bo‘ldi. Bu ko‘rsatkich investitsiya qo‘yilmalari va sanoat 
faolligi orasida mustahkam to‘g‘ri chiziqli bog‘liqlik mavjudligini ko‘rsatadi. Ekonometrik jihatdan bu holat sanoat 
ishlab chiqarish hajmini prognoz qilishda investitsiyalar hajmi muhim ekzogen o‘zgaruvchi sifatida qo‘llanilishi 
mumkinligini anglatadi. Shu bilan birga sanoat ishlab chiqarishga ishchi kuchi bandligining ta’sirini ham ko‘rib 
chiqdik. Natijada sanoat ishlab chiqarish hajmi va ish bilan bandlar soni o‘rtasidagi korrelyatsiya koeffitsienti 
0,9438 ni tashkil etdi. Bu yuqori ijobiy bog‘liqlikni anglatadi. Natija shuni ifodalaydiki, viloyat iqtisodiyotida 
sanoat ishlab chiqarishining o‘sishi ish bilan bandlikni ham oshirishga olib kelmoqda. Mazkur holat sanoat 
sektori nafaqat iqtisodiy o‘sish, balki ijtimoiy samaradorlik jihatidan ham muhim ekanligini ko‘rsatadi.

Shu bilan birga investitsiyalar hajmi va ish bilan bandlar soni o‘rtasidagi korrelyatsiya koeffitsienti 0,9327 ni 
tashkil etib, ijobiy bog‘liqlikni aks ettiradi (1-jadval).

1-jadval. Xorazm viloyatida sanoat ishlab chiqarishi va uning omillari o‘rtasidagi korrelyatsion tahlil natijalari

Ko‘rsatkichlar nomi Sanoat mahsulotlari ishlab chiqarish 
hajmi Investitsiya hajmi Ish bilan bandlar soni

Sanoat mahsulotlari 
ishlab chiqarish hajmi 1

Investitsiya hajmi 0,990832 1

Ish bilan bandlar soni 0,943796 0,932696 1

Demak, mazkur ko‘rsatkichlar bo‘yicha 2010-2024-yillardagi o‘zgarishlarning o‘zaro korrelyatsion bog‘liqligi 
ijobiy bo‘lib, ular asosida regression tahlillarni amalga oshirish imkonini beradi. 

Xorazm viloyati sanoat tarmog‘ining rivojlanishini investitsiyalar hajmi va ish bilan bandlar soni bog‘liqligi 
asosida regression tahlil qildik. Natijada, Xorazm viloyatida sanoat ishlab chiqarishi o‘sishiga investitsiyalar 
hajmi hamda ish bilan bandlarning real qiymatlari hisobiga o‘tkazilgan regression tahlilimiz orqali quyidagi 
modelni ishlab chiqdik:

log(Y)=0,95* log(X1)+2,54* log(X2)-6,85                     (1)
Regression tahlil natijalariga ko‘ra, determinatsiya koeffitsienti ishonchliligi yuqori bo‘lib, model sanoat 

ishlab chiqarish hajmining 98,47 % o‘zgarishini tushuntirish imkonini bermoqda (R²=0,9847). Shuningdek, 
Fisher mezoni hamda modelning statistis jihatdan ishonchliligi ham ijobiy (F=386,60, P<0,001). Demak, 
investitsiya hajmining har bir birlik oshishi sanoat ishlab chiqarish hajmini 0,95 birlikka oshiradi, shuningdek, 
ish bilan bandlikning bir foizga o‘sishi sanoat hajmini 2,54 %ga o‘sishini ta’minlamoqda.

Tadqiqotlarimiz asosida Xorazm viloyatida sanoat rivojlanishing investitsiya hamda mehnat omillari 
asosidagi bog‘liqligining regression tahlilini amalga oshirdik va ular o‘rtasidagi ijobiy ta’sirchanlikni aniqladik. 
Shunday bo‘lsa-da, mintaqada sanoat sohasining rivojlanishini son va sifat jihatidan ham chuqur tadqiq qilishimiz 
zarur. Bunda ishlab chiqarish hajmi va sohaning tarkibiy o‘zgarishlarini baholash zarur. Shu maqsadda, sanoat 
ishlab chiqarishining YaHMdagi ulushi, asosiy kapitalga kiritilgan investitsiyalar va sanoat tarmog‘i mehnat 
fondining YaHMdagi ulushi tarkibiy siljishlarini Ryabsov indeksi orqali tahlil qildik (2-jadval).

2-jadval. Xorazm viloyatida sanoat ishlab chiqarish tarkibiy siljishlarining iqtisodiy-statistik va ekonometrik tahlil 
natijalari (Ryabsov indeksi)

Yillar Sanoat ishlab chiqarishning 
YaHMdagi ulushi tarkibiy siljishi

Asosiy kapitalga kiritilgan 
nvestitsiyalarning YaHMdagi 

ulushi tarkibiy siljishi

Sanoat tarmog‘i mehnat fondining 
YaHMdagi ulushi tarkibiy siljishi

2011 0,0308 0,0315 0,0037
2012 0,0150 0,0154 0,0181
2013 0,0857 0,0875 0,0181
2014 0,0635 0,0645 0,0832
2015 0,0837 0,0850 0,0540
2016 0,0465 0,0472 0,0390
2017 0,1008 0,1025 0,1045
2018 0,0855 0,0863 0,0943

2019 0,0825 0,0829 0,0428
2020 0,0144 0,0145 0,0157
2021 0,0703 0,0706 0,0581
2022 0,0496 0,0499 0,0312
2023 0,0304 0,0305 0,0061
2024 0,0593 0,0595 0,0573

Natijada, 2011-2024-yillarda sanoat tarmog‘ida tarkibiy siljishlar turlicha o‘zgarishlarni ifodalagan. Jumladan, 
sanoat ishlab chiqarishining YaHMdagi ulushi tarkibiy siljishi 2013-yilda eng yuqori qiymatga erishib, sanoatda 
keng miqyosda tarkibiy o‘zgarishlar amalga oshirilganligini ko‘rsatgan bo‘lsa, 2017-2019-yillarda tarkibiy 
siljishlar uzluksiz bo‘lib, sanoat tarmog‘ida modernizatsiya va investitsiyalarning samarali yo‘naltirilganligini 
tasdiqlaydi. Ya’ni, viloyatda ushbu davrga kelib sanoat sohasiga yo‘naltirilgan investitsiyalarning hajmida 
ham ijobiy o‘zgarishlar aniqlangan hamda sohaning tadbirkorlikni qo‘llab-quvvatlanishi hisobiga kengayishi 
kuzatilgan. 

Shuningdek, sanoatdagi tarkibiy o‘zgarishlar asosiy kapitalga kiritilgan investitsiyalar tarkibiy siljishi bilan 
ham bog‘liqligini ko‘rib o‘tdik. Natijada, 2017-yilda eng yuqori qiymat qayd etilgan bo‘lib, bu yilda sanoatning 
modernizatsiya va tarkibiy qayta qurilish jarayonlari jadallashganligini ko‘ramiz. Shu bilan birga, sanoat va 
mehnat fondi tarkibiy siljishi investitsiyalar va ishlab chiqarishga qaraganda kichik ko‘rsatkichlarga ega 
bo‘lmoqda. Uning eng yuqori ko‘rsatkichlari 2017-2018-yillarda qayd etilgan. Shu bilan birga, mehnat fondi 
tarkibiy o‘zgarishi investitsiyalar va ishlab chiqarish tarkibiy siljishiga nisbatan past bo‘lib, bu sanoatda iqtisodiy 
samaradorlikka hamda bandlikni maqbullashtirishga e’tibor qaratishni talab qilmoqda. 

Xorazm viloyatida sanoat tarmog‘i rivojlanishida tarkibiy qayta qurish va investitsiyalarni samarali yo‘naltirish 
muhim ahamiyatga ega bo‘lmoqda. Ya’ni, Ryabsov indeksi tahlil natijalariga ko‘ra, sanoat tarkibiy o‘zgarishini 
qayta ishlovchi hamda qo‘shimcha tarmoqlar hisobiga kengaytirish, bunda ularga yo‘naltirilgan investitsiyalarni 
oshirish lozim. Shuningdek, sohadagi tarkibiy o‘zgarishlarning investitsiyalar bilan yuqori o‘zgaruvchanligi 
mazkur omilning tebranuvchi tendensiyaga egaligidan dalolat beradi. Ish bilan bandlik darajasi esa, sekin 
o‘zgaruvchi kattalik bo‘lib, tadqiqot davri davomida barqaror sur’atlarga ega bo‘lgan. Bu tendensiyalar kelgusida 
sanoat salohiyatini oshirish va modernizatsiya jarayonlarini samarali tashkil qilish uchun asos hisoblanadi.

Xorazm viloyatida sanoat ishlab chiqarishining tarkibiy siljishlari hajmdagi o‘sishni, tarkibiy qayta qurilish 
jarayonlarini aks ettirmoqda. Shu bois, sanoat ishlab chiqarishning YaHMdagi ulushi tarkibiy siljishi, asosiy 
kapitalga kiritilgan investitsiyalar tarkibiy siljishi va sanoat tarmog‘i mehnat fondi tarkibiy siljishi o‘zaro bog‘liqligini 
korrelyatsion tahlil orqali o‘rgandik (3-jadval).

3-jadval. Xorazm viloyatida sanoat ishlab chiqarishi tarkibiy siljishlarining omilli va natijaviy jihatlari korrelyatsion 
tahlili 

Ko‘rsatkichlar nomi
Sanoat ishlab 
chiqarishning YaHMdagi 
ulushi tarkibiy siljishi

Asosiy kapitalga 
kiritilgan 
nvestitsiyalarning 
YaHMdagi ulushi 
tarkibiy siljishi

Sanoat tarmog‘i mehnat fondining 
YaHMdagi ulushi tarkibiy siljishi

Sanoat ishlab chiqarishning 
YaHMdagi ulushi tarkibiy 
siljishi

1

Asosiy kapitalga kiritilgan 
nvestitsiyalarning 
YaHMdagi ulushi tarkibiy 
siljishi

0,99989 1

Sanoat tarmog‘i mehnat 
fondining YaHMdagi ulushi 
tarkibiy siljishi

0,723801 0,722057 1

Tahlil natijalariga ko‘ra, sanoat ishlab chiqarishning tarkibiy siljishi va asosiy kapitalga kiritilgan investitsiyalar 
tarkibiy siljishi o‘rtasida ijobiy korrelyatsiya (r=0,99989) mavjud. Bu sanoat tarmog‘i rivojlanishida investitsiyalar 
asosiy omil ekanligini ko‘rsatmoqda. Ya’ni, investitsiyalar sanoat ishlab chiqarishida tarkibiy o‘zgarishlarni 
shakllantirishda muhim ahamiyatga egaligini ko‘rsatmoqda. 

Shu bilan birga, sanoat ishlab chiqarishning tarkibiy siljishi va sanoat tarmog‘i mehnat fondi tarkibiy 
siljishi o‘rtasida o‘rtacha ijobiy korrelyatsiyani (r≈0,724) aniqladik. Bu ko‘rsatkich mehnat resursi tarkibiy 
o‘zgarishlarining sanoat ishlab chiqarishiga ta’siri investitsiya bilan taqqoslaganda nisbatan kamroq ahamiyatga 
ega. Demak, yuqoridagilarga ko‘ra xulosa qilsak, Xorazm viloyatida sanoat tarmog‘ining tarkibiy rivojlanishi 
asosan investitsiyalar orqali amalga oshiriladi. Shuningdek, mehnat resursi tarkibiy o‘zgarishi esa qo‘shimcha va 
ularning o‘zaro ta’siri ijobiy. Bu holat hududda sanoatni modernizatsiya qilish, tarkibiy qayta qurish va resurslarni 
samarali taqsimlashda investitsiya siyosatini ustuvor yo‘nalish sifatida qo‘llash kerakligini ko‘rsatmoqda. Shu 
bilan birga, korrelyatsion tahlildan ko‘rinib turibdiki, sanoat tarmog‘i mehnat fondi tarkibiy o‘zgarishi sohaning 
natijaviy ko‘rsatkichlariga ham ta’sir qiladi. Demak, sanoatda bandlik siyosati va texnologik modernizatsiyani 
uyg‘unlashtirish orqali ishchi kuchidan foydalanish samaradorligini oshirishga erishamiz.

Yuqoridagi korrelyatsion tahlil natijalariga muvofiq viloyat sanoati tarkibiy siljishlari investitsiya va 
mehnatdagi tarkibiy siljishlar o‘rtasidagi regression bog‘liqlikni tahlil qildik. Ya’ni, bunda tarkibiy o‘zgarishlarning 
asosiy omillarini aniqlab, ularning sanoat ishlab chiqarishiga ta’sirini ekonometrik modelini ishlab chiqdik. 
Regression tahlil natijalariga ko‘ra, sanoat ishlab chiqarishining tarkibiy siljishi (Y) asosiy kapitalga kiritilgan 
investitsiyalar (X1) va mehnat fondi tarkibiy siljishi (X2) orqali quyidagi ekonometrik modelni ishlab chiqdik: 

log(Y)=−0,159+1,0385* log(X1)               (2)
Tahlil natijalariga ko‘ra, investitsiyalar (X1) koeffitsienti 1,0385 ni tashkil qiladi va statistik jihatdan ahamiyatli 

hisoblanadi (p=0,0108 < 0,05). Bu investitsiyalar hajmining o‘sishi sanoat ishlab chiqarishining tarkibiy siljishiga 
sezilarli ijobiy ta’sir ko‘rsatishini anglatadi. Shuningdek, regressiya modelining umumiy tushuntiruvchi koeffitsient 
ijobiy (R²=0,431). Shu bilan birga, Fisher mezoni hamda modelning statistis jihatdan ishonchliligi ham ijobiy 
(F=9,08321, P<0,010786).

Xorazm viloyatida sanoat ishlab chiqarishining tarkibiy siljishlari asosan investitsiyalarga yuqori bog‘liqlikni 
ifoda etmoqda. Shunday bo‘lsada, mehnat omili faoliyatini ham oshirish muhim ahamiyatga ega. Xorazm 
viloyatining iqtisodiy ko‘rsatkichlari, jumladan, investitsiya va mehnat omillarining sanoatga ta’sirini baholaymiz. 
Natijada, sanoatning YaHMdagi ulushi va investitsiyaning YaHMdagi ulushi o‘rtasida yuqori ijobiy korrelyatsiyani 
(0,8897) aniqladik. Bu shundan dalolat beradiki, investitsiya hajmi oshgan sayin sanoat sektori ham rivojlanib, 
YaHMdagi ulushi o‘smoqda. Demak, mintaqada sanoat sohasining rivojlanishi sanoatga yo‘naltirilgan 
investitsiyalar bilan bog‘liq (4-jadval).

4-jadval. Xorazm viloyatida sanoat ishlab chiqarishi, investitsiya va mehnat fondining YaHMga nisbatan ulushi 
ko‘rsatkichlari korrelyatsion tahlil natijalari

Ko‘rsatkich nomi Sanoatning YaHMdagi 
ulushi

Investitsiyaning YaHMdagi 
ulushi

Mehnat fondining 
YaHMdagi ulushi

Sanoatning YaHMdagi ulushi 1

Investitsiyaning YaHMdagi 
ulushi 0,889705 1

Mehnat fondining YaHMdagi 
ulushi 0,295357 0,285309 1

Xorazm viloyati iqtisodiyotida sanoat va mehnatning YaHMdagi hissasi o‘rtasidagi bog‘liqlikni tahlil qilish 
jarayonida regressiya modelini ishlab chiqdik. Bunda, sanoatning YaHMdagi ulushi (Y) endogen o‘zgaruvchi 
sifatida va mehnat fondining YaHMdagi ulushi (X1) ekzogen o‘zgaruvchi sifatida olindi. Natijada quyidagi chiziqli 
regressiya modelini hosil qildik:

log(Y)=-1,260+3,720* log(X1)             (3)
Demak, regression tahlil natijalariga ko‘ra, mehnat fondining YaHMdagi ulushi 1 foizga o‘zgarsa, sanoatning 

YaHMdagi ulushi 3,7 %ga o‘smoqda. Regression tahlil natijalari Xorazm viloyati iqtisodiyotida sanoat sektori va 
mehnat ulushi o‘rtasidagi bog‘liqlikni baholash imkonini berdi. 

Umuman olganda, tahlil sanoat ulushi va ish haqi fondi o‘rtasidagi munosabatni ifodalab, sanoatni 
rivojlantirishda inson kapitalini rivojlantirishga hamda texnologiyalarga e’tibor qaratishimiz zarurligini 
ko‘rsatmoqda.

Xorazm viloyati iqtisodiyotida sanoat va investitsiyalarning YaHMdagi hissasi o‘rtasidagi munosabatni 
aniqlash maqsadida ham regression tahlil usulidan foydalandik. Modelda sanoat ulushi (Y) endogen o‘zgaruvchi 
sifatida va investitsiya ulushi (X1) ekzogen o‘zgaruvchi sifatida hisobga olindi. Shuningdek, modelning umumiy 
bog‘liqlik ko‘rsatkichi (R=0,854) sanoat ulushi va investitsiya ulushi o‘rtasida yuqori ijobiy bog‘liqlik mavjudligini 
ko‘rsatmoqda. Bu, investitsiyalarning hajmi oshishi bilan sanoat rivojlanishi hamda YaHMdagi hissasining 
ortayoganini tasdiqlaydi.

Shu bilan birga, dispersion tahlil natijalariga ko‘ra (F=35,009, p<0,001) model statistik ahamiyatlilika ega. 
Regressiya modelining ko‘rinishi quyidagiga teng: 

log(Y)=−0,026+1,184*log(X1)                      (4)
Bu natijalar investitsiya ulushining sanoat rivojlanishida asosiy va muhim omil ekanligidan dalolat beradi. 

Shuningdek, regression tahlil natijalari Xorazm viloyati iqtisodiyotida sanoat hamda investitsiyalar orasida yaqin 
va ijobiy bog‘liqlikni ifodalamoqda. 

X U L O S A  V A  T A K L I F L A R
Xorazm viloyatida sanoat va investitsiyalarning YaHMdagi ulushi o‘rtasidagi ijobiy bog‘liqlikni ko‘rsatadi 

hamda investitsiyalarning sanoat rivojlanishini ta’minlashdagi muhimligini ta’kidlaydi. Iqtisodiy-statistik tahlil 
natijalari shuni ko‘rsatadiki, sanoat tarmog‘ining barqaror rivojlanishi uchun miqdoriy o‘sish bilan bir qatorda 
sifat jihatidan yangilanish ham muhimdir. Tarmoqning raqobatdoshligini oshirish, yuqori texnologiyali ishlab 
chiqarishni kengaytirish, mahalliy xom ashyo bazasidan samarali foydalanish va eksportga yo‘naltirilgan ishlab 
chiqarish ulushini oshirish mintaqaning iqtisodiy taraqqiyotini jadallashtiradi. Shu bois, sanoat rivojini har 
tomonlama qamrab olgan statistik tahlil mintaqaning sanoat siyosati va strategik rejalashtirish jarayonlarida 
asosiy vosita bo‘lib xizmat qiladi.

